
					ఈ పుట అచ్చుదిద్దబడ్డది

కాంతము గాఁగ నిల్వఁగ భయం బగుచున్న దటంచు ఖిన్నుఁడై. 453



క. అంత విచారించియు మన

సంతమసము కతన వెడలి చనరామి నతం

డంతికతటాకమున సా

యంతన విధిఁ దీర్చి వచ్చి యతిభయ మెనయన్. 454



శా. గంగే! డుంఠి గణేశ! భైరవ! మహాగౌరీపతే! పాహి! యం

చుం కాశీపురి వేల్పులం దలఁచికొంచు బవ్వళించెం దటో

త్తుంగాత్యాతతశాఖి క్రిందఁ దనకుం దోడేమియు న్లేమి నా

నంగాఁ జోరభయంబు చీమ చిటుకన్నం గావడిం జూచుచున్. 455



తే. ఇట్లు శయనించి నిద్దుర యెనయకునికి

నమ్మహీజమ్ముఁ జూచి వృక్షాగ్రగణ్య!

యల గయావటమైన నీయంత గలదె?

నిన్ను మావంటివారు వర్ణింపఁ గలరె? 456



తే. సద్ద్విజాశ్రయములు భవచ్ఛాఖ లెల్ల

నిబిడవర్ణాత్మకంబులు నీదు జడలు

హరిగతిప్రతిపాది నీ యగ్ర మరయ

నీ మహాగమవిఖ్యాతి నెఱయ మెఱసె. 457



క. నీ నీడఁ జేరు కతన న

హీనతరఖ్యాతిఁ జెంది యీ సుమపూజల్

బోనములు నడపఁగా నీ

యేనుఁగు మొగమయ్య వెలసె నిచ్చట ననినన్. 458

